
THEOT Nahum in EMML 6686
Ff.8v–9v 

Nah 1:00 ዘናሆም ነቢይ በረከተ አምላኩ ትኩን ምስለ ፍቁሩ {..} {...} ለዓለመ ዓለም አሜን
Nah 1:01 ተረፈ ነነዌ መጽሐፈ ራእዩ ለናሆም ወልደ ሔልቅዩስ
Nah 1:02a እግዚአብሔር ቀናዒ ወመስተበቅል 
Nah 1:02b ወይትቤቀሎሙ እግዚአብሔር (በመዐቱ) ለፀሩ ወያጠፍኦሙ ለጸላእቱ
Nah 1:03a እግዚአብሔር መስተዓግሥ ወዓቢይ ኃይሉ 
Nah 1:03b ወነጺሐ ኢያነጽሕ እግዚአብሔር በፍጽም 
Nah 1:03c ወድኅር በአውሎ ወበድልቅልቅ ፍኖቱ ወደመና ጸበለ እገሪሁ
Nah 1:04a ያጠፍአ ለባሕር ወያየብሳ ወያነጽፎሙ ለኵሎሙ አፍላግ 
Nah 1:04b ኃልቁ ባሳን ወቀርሜሎስ ወጠፍአ ፍሬ ሊባኖስ
Nah 1:05a ወአንቀልቀሉ አድባር እምኔሁ ወአድለቅለቁ አውግር 
Nah 1:05b ወደንገፀት ኵላ ምድር እምቅድመ ገጹ ወዓለምኒ ወኵሎሙ እለ ይነብሩ ውስቴታ
Nah 1:06a ወአልቦ{ሙ} ዘ(ይ)ትቃወ{መ}(ም) እምቅድመ ገጹ እምኵሎሙ እለ ይነብሩ ውስቴታ
Nah 1:06b ወመኑ ይትቃወማ ለመቅሠፍተ መዓቱ                
Nah 1:06c ወመዓቱሂ ይመስዎሙ ለአድባር አርእስቲሆሙ ወይትቀጥቀጥ ኰኵሕ እምኔሁ
Nah 1:07a ኄር እግዚአብሔር ለእለ ይትዔገሥዎ በዕለተ ምንዳቤሆሙ 
Nah 1:07b ወየአምሮሙ ለእለ ይፈርህዎ
Nah 1:08a ወይሬስዮሙ ለእለ ይትነሥኡ (በእከይ) ከመ ይኅልቁ በፍኖተ አይኅ 
Nah 1:08b ወይዴግኖሙ ጽልመት ለፀሩ
Nah 1:09a ምንተ ትሔልዩ ላዕለ እግዚአብሔር ናሁ ውእቱ ዘይገብር ማኅለቅተ 
Nah 1:09b ወይትቤቀል እንከ ኅቡረ በሕማም
Nah 1:10a እስከ መሠረቶሙ ይማስኑ ወትትበላዕ ከመ ብልዓ ፃፄ 
Nah 1:10b ወትትባላዕ ከመ ባሕሩስ ይቡስ
Nah 1:11 እስመ እምኔከ ይወፅእ ሕሊና እኩይ ላዕለ እግዚአብሔር ወትመክር እኩየ
Nah 1:12a ከመዝ ይቤ እግዚአብሔር ዘያውኅዝ ማያተ ብዙኃ 
Nah 1:12b ወያነጽፎሙ (ከማሁ) {.}ነገርከኒ ኢይሰማዕ እንከ
Nah 1:13  ናሁ ይእዜ እቀጠቅጣ ለበትሩ እምኔከ ወእበትክ ማሕመሜከ
Nah 1:14a ወይኤዝዝ እግዚአብሔር በእንቲአከ ከመ ኢይሰማዕ ስምከ ወዓዲ 
Nah 1:14b እሤርዎ ለግልፎከ እምቤተ አምላክከ ወፍጡነ እሬስዮ መቃብሪከ ለስብኮከ
Nah 1:15a ናሁ ውስተ አድባር አእጋሪሆሙ ለሰብአ ዜና ወይዜንዉ ሰላመ ግበር በዓለከ 
Nah 1:15b ይሁዳ ወፍዲ ብፅዓተከ እስመ ኢይደግሙ እንከ ወኢይመጽኡ ይትጋደሉከ
Nah 2:01  ኃልቀ ወተሥዕረ
Nah 2:02a ወኢየዓርግ ዘይነፍሕ ውስተ ገጽከ ወኢያጠፍአከ በሕማም ወአስተሐይጽ ፍኖተከ 
Nah 2:02b ወአጽንዕ ሐቌከ (ወአጥብዕ) በኃይልከ በሕቁ
Nah 2:03a እስመ ሜጠ እግዚአብሔር ዕበየ ያዕቆብ ወክብረ እስራኤል 
Nah 2:03b እስመ ነጺሐ ነጽሕዎሙ ወአማሰኑ አዕፁቂሆሙ
Nah 2:04a ወልታ ኃያላኒሁ እምሰብእ ዕደው ኃያላን እለ ይትዋነዩ በእሳት 
Nah 2:04b ማእሰረ ሰረገላሆሙ{ኒ} (ለእመ ይትሬሰዩ ወአፍራሲሆሙ) {ኢ}ይትሀወክ 
Nah 2:05a ውስተ (ፍኖት) ወኢይደነግፁ ሰረገላት ወይትጓድኡ በፍኖት ገጾሙ 
Nah 2:05b ከመ ነበልባለ እሳት ወከመ መብረቅ ዘይረውጽ
Nah 2:06a ይረውፁ መሳፍንቲሆሙ ኢይሜምዑ ወኢይደውዩ ሶበ የሐውሩ መዐልተ ወሌሊተ 
Nah 2:06b ወኢይደክሙ በፍኖቶሙ ወይረውፁ ውስተ አረፋቲሃ ወያነብሩ መዓቅቢሆሙ
Nah 2:07 ወይትረኃዋ አናቅጸ አፍላግ ወወድቃ አብያተ መንግሥት
Nah 2:08 ወተከሥተ ኃይል ወዓርገት ይእቲኒ ወአእማቲሃ ይመርሐሃ ወከመ ርግብ ይነቅዋ በልቦን
Nah 2:09 ወነነዌሰ ከመ ምጥማቃተ ማይ ማያ ወእሙንቱሂ ጐዩ (ወኢቆሙ) ወአልቦ ዘይትመየጥ
Nah 2:10 ወበርበሩ ብሩረ ወወርቀ ወአልቦ ማኅለቅት ለሠርጓ ወክቡድ ኵሉ ንዋያ መፍትወ
Nah 2:11a ተገድፈ ወተዘርወ (ተ)ሐቅየ ስነን ወደንገፀ ልብ ወርዕደ ብርክ 
Nah 2:11b ወይትቀጻእ ሐቌ ወይከውን ገጸ ኵሉ ከመ ጸለሎ መቅጹት
Nah 2:12a አይቴ ውእቱ ግበቢሆሙ ለአናብስት ወአይቴ ይትረዓዩ እጓለ አናብስት 
Nah 2:12b ወአይቴ ሖረ አንበሳ ከመ ይባእ ህየ እጓለ አንበሳ ዘአልቦ ዘይጌርሞ
Nah 2:13a አንበሳ መሠጠ ዘየአክሎ ለእጐሊሁ ወአነቀ ለአንስቲያሁ 
Nah 2:13b ወመልአ ዘነዓወ ለዕጐሊሁ ወመልአ ግቦ እምነ ዘነዓወ ወመሠጠ በእንቲአሁ
Nah 2:14a ናሁ አነ ላዕሌከ ይቤ እግዚአብሔር ዘኵሎ ይመልክ 
Nah 2:14b ወአ{ን}(ነ)ድዶሙ በእሳት ለሕዝብከ ወትበልዖሙ ኲናት ለአናብስቲከ 
Nah 2:14c ወአጥፍአ እምድር ለማዕገትከ ወኢይሰማዕ እንከ ምግባሪከ
Nah 3:01  አሌላ ለሀገረ ደም እንተ ፀግበት ሐሰተ ወመ{(ልዓ)}ት ዓመፃ ኢይትገኃሥ ማዕገት 
Nah 3:02a ወ{ደ}(ድ)ም(ፀ) መቅሠፍት ወቃለ መንኰራኵር (ወ)ድልቅልቅል 
Nah 3:02b ወአፍራሰ ዘይረውጽ ወሰረገላ ዘይረውጽ
Nah 3:03a ወመስተፅዕናን ይፄዓኑ ወብልሐ ሰይፍ ትነድድ ወኲናት ይበልሕ 
Nah 3:03b ወወልታ ይበርቅ ወብዙኃን አብድንት ወክቡድ ድቀት 
Nah 3:03c አልቦሙ ጽንፍ ለአሕዛቢሃ ወይደውዩ በሥጋሆሙ እምብዝኃ ዝሙቶሙ
Nah 3:04a ዘማ ሠናይት ወፍሥሕት ልሕቅቶሙ ለሰብአ ሥራይ 
Nah 3:04b እንተ ትሠይጥ አሕዛበ በዝሙታ ወሕዝበ በዝሙታ ወሕዝበ በሥራያቲሃ
Nah 3:05a ናሁ አነ ላዕሌኪ ይቤ እግዚአብሔር አምላክ ዘኵሎ ይመልክ 
Nah 3:05b ወእቀፍጸኪ እምድኅሬኪ {ውስተ} እስከ ገጽኪ ወአሬእዮሙ ለአሕዛብ ኃፍረተኪ ወለነገሥት  ኃሣረኪ
Nah 3:06  ወእገድፍ ላዕሌኪ ርኩሰኪ ዘከመ ረኰስኪ ወእሰጥሐኪ ወእሬስየኪ ኅስርተ
Nah 3:07a ወኵሉ ዘይሬእየኪ ይዌርቅ ላዕሌኪ  
Nah 3:07b ወይብል ደንገፀት ነነዌ መኑ ይግዕር ላዕሌኪ እምአይቴ ተኃሥሥ ዘይናዝዛ
Nah 3:08a ወዘያስተዳሉ መክፈልታ ወዘይቃኒ አውታሪሃ አንቲኑ ትኄይሲ እምነ አሞን 
Nah 3:08b እንተ ትነብር ማእከላ ውስተ አፍላግ ማይ ሐጹራ ወጽንፋ ባሕር ወማይ አረፋቲሃ
Nah 3:09  ወኢትዮጵያ ኃይላ ወግብጽ ወአልቦ ጽንፍ ለምጕያያ ፉጥ ወልብዮስ ረድኤታ
Nah 3:10a ወለይእቲኒ እምነ ምንባሪሃ ፄወውዋ ወወሰድዋ 
Nah 3:10b ወነጽሕዎሙ ለሕፃናቲሃ ውስተ ኵሉ ፍናዊሃ 
Nah 3:10c ወተዓፀዉ በኵሉ ክብራ ወሞቅሕዎሙ ለኵሎሙ መኳንንቲሃ
Nah 3:11  ወአንቲኒ ትሰክሪ ወትከውኒ ዕብደ ወተኃሥሢ ለኪ ዘይባልሐኪ እምፀርኪ
Nah 3:12  ወኢያድኅኑኪ አጽዋንኪ ወይሜምዑ መዐቅባንኪ ወይወድቁ ውስተ አፈ በላዒ
Nah 3:13a ናሁ አሕዛብኪ ከመ አንስት በውስቴትኪ 
Nah 3:13b ወይትረኃዋ አናቅጸ ብሔርኪ ለፀርኪ ወይበልዖሙ እሳት ለመናስግትኪ{ሙ}
Nah 3:14a ናሁ ማይ ዓገተኪ ፃኢ ወአጽንዒ አጽዋንኪ (..ጊ ምስለ) {ውስተ} ፅቡር 
Nah 3:14b ወአጽብሪ በሐሠር ወአጽንዒ(ዮ) በግንፋል
Nah 3:15a እስመ በህየ ትበልዓኪ እሳት ወታጠፍአኪ ኲናት 
Nah 3:15b ወይበልዑኪ ከመ አንበጣ ወትከብዲ እምደጎብያ
Nah 3:16 ወአብዛኅኪ ተግባረኪ እምኮከበ ሰማይ ደጎብያ(ሂ) ነበረ{ሂ} ወሰረረ
Nah 3:17a ወአምሠጡ ድሙራንኪ ከመ አንበጣ ዘይነብር ዲበ ጥቅም በዕለተ (ቍር) ጊሜ 
Nah 3:17b ወእምከመ ሠረቀ ፀሐይ ይትገኃሥ ወኢይትአመር መካኑ አሌ ሎሙ
Nah 3:18a እስመ ደቀሱ ኖሎትኪ ንጉሠ ፋርስ አኖሞሙ ለኃያላንኪ 
Nah 3:18b ወግዕዙ አሕዛብኪ ውስተ አድባር ወአልቦ ዘይሬኢ ወአልቦ ዘይጸንሕ ወአልቦ ዘይትጋባእ
Nah 3:19a ወአልቦ ፈውስ ለቍስልኪ ኵሕሰ ፀልዕኪ 
Nah 3:19b ወኵሎሙ እለ ይሰምዑ ዜናኪ ይጠፍሑ እደዊሆሙ ላዕሌኪ 
Nah 3:19c እስመ ላዕለ ኵሉ በጽሐ እከየኪ በኵሉ ጊዜ
Nah 3:19s ተፈጸመ ዘናሆም ነቢይ

